
КОРХОНАНИНГ АСОСИЙ ФОНДЛАРИ ВА 

ИШЛАБ ЧИҚАРИШ ҚУВВАТИ 

Режа: 

1. Асосий фондларнинг иқтисодий моҳияти ва тартиби.  

2. Ишлаб чиқариш воситалари ва уларнинг тавсифи. 

3. Асосий фондлар амартизацияси ва улардан фойдаланиш  

       кўрсаткичлари. 

4. Ишлаб чиқариш қуввати ва уни ҳисоблаш. 

Кириш 

Асосий ишлаб чиқариш фондлари ҳажми ва улардан фойдаланиш даражаси 

корхонанинг ишлаб чиқариш қуввати катталигини белгилайди. У ишлаб чиқариш 

дастурини асослашда катта роль ўйнайди ҳамда корхонанинг белгиланган номенклатура 

ва сифатли маҳсулот ишлаб чиқариш бўйича потенциал имкониятларини тавсифлайди. 

Корхоналарнинг асосий белгиси уларнинг ўзларига тегишли мулкнинг 

мавжудлигидир. Айнан шу нарса корхоналарнинг моддий- техник имкониятларини 

белгилаб беради ҳамда уларнинг иқтисодий эркинлиги ва келажагини таминлайди. 

Муайян мулкдан фойдаланмасдан ҳеч бир корхона ўзининг хўжалик фаолиятини амалга 

ошира олмайди.  

Саноатнинг турли тармоқларига тегишли корхоналарда асосий ишлаб чиқариш 

фондлари тузулмаси бир хил бўлмайди. Масалан енгил ва озиқ – овқат саноатида бинолар 

асосий ўрин эгалайди (44-46%), ёнилғи саноатида иншоотлар (17-19%), электро 

энергетика саноати корхоналарида узатиш қурилмалари (30-33%), машинасозлик 

корхоналарида машина ва жиҳозлар асосий ўрин эгаллайди. 

1. Асосий фондларнинг иқтисодий моҳияти ва тартиби 

Корхоналар эгалик қиладиган мулк кўчмас ва кўчириб бўладиган  мулкларга 

ажралади. Кўчмас мулкка ер участкалари, ер ости бойликлари, махсус сув объектлари ва 

умуман ер билан боғлиқ  бўлган бузилмас нарсалар, шу жумладан ўрмонлар, кўп йиллик 

дарахтлар, иншоотлар, бинолар киради. Кўчириб бўладиган мулкка кўчмас мулкка 

кирмайдиган нарсалар ҳамда пул маблағлари ва қимматли қоғозлар киради. 

Корхона мулкини айланма активлар ва узоқ муддатли активларга ҳам ажратиш 

мумкин. Бунда корхона мулкининг нафақат ижтимоий кўриниши балки ишлаб чиқариш 

жараёнидаги роли, аҳамияти ва корхона иқтисодиётига таьсири ҳам ҳисобга олинади. 

Узоқ муддатли активлар йирик ва ўрта корхоналар мулкининг 65-85% ини ташкил 

қилади. Унинг тузилиши  1-чизмада  келтирилган. 

Узоқ муддатли активлар 

 

 

 

Асосий 

фондлар 

 Номоддий активлар  Капитал 

қўйилмалар 

 Узоқ муддатли 

молиявий 

қўйилмалар 

1-чизма. Узоқ муддатли активларнинг тузилиши 

Узоқ муддатли активлар корхона хўжалик фаолиятида узоқ муддат мобайнида 

қатнашади. Бу амортизация жараёнининг давомийлиги ва айланма тезлигининг секинлиги 

билан боғлиқ. Шунинг учун  улар узоқ муддатли ёки секин айланадиган активлар ёки 

иммобилизация фондлари деб аталади.  

Корхоналарда узоқ муддатли активларнинг тузилиши  ва таркиби бир-биридан 

жиддий фарқ қилади. Бироқ, барча корхоналар узоқ муддатли активлари таркибида асосий 

фондлар  салмоқли ҳиссани ташкил этади. 



Асосий фондлар - бу моддий (ашёвий) бойлик бўлиб, ўзининг табиий кўриниши, 

узоқ вақт мобайнида ўзгартирмайди ҳамда қийматини ишлаб чиқарилаётган маҳсулот 

қийматига қисмлаб ўтказади. 

Асосий ишлаб чиқариш фондлари умумий ишлаб чиқаришнинг моддий-техника 

базаси ҳисобланади. Корхонанинг ишлаб чиқариш  қуввати, меҳнатнинг қуролланганлик 

даражаси асосий ишлаб чиқариш фондларининг ҳажмига боғлиқ. Асосий фондларнинг ва 

меҳнатнинг қуролланганлик даражасининг ошиши меҳнатга ижодий характер бағишлайди 

ва жамоанинг маданий – техник даражасини оширади. 

Иқтисодиётнинг эркинлаштирилиши шароитида асосий фондлар ишлаб чиқариш 

самарадорлигини оширувчи, иқтисодий ўсишни таьминловчи барча омиллар ичида асосий 

ўринни эгалайди. 

Асосий фондлар жамият моддий ресурсларининг асосий қисмини ташкил этади. 

Уларнинг 65% дан кўпроғи асосий ишлаб чиқариш фондларига тўғри келади. 

2. Ишлаб чиқариш воситалари ва уларнинг тавсифи 

Асосий фондлар кенгайтирилган такрор ишлаб чиқаришдаги иштирокига кўра 

ишлаб чиқариш ва ноишлаб чиқариш  асосий фондларига бўлинади. 

Ишлаб чиқариш асосий фондлари моддий ишлаб чиқариш соҳасида қатнашади. У 

ўзининг амал қилиш цикли давомида ишлаб чиқариш жараёнида бир неча марта 

ишлатилади. Ишлаб чиқариш асосий фондлари босқичма – босқич эскириб, ўз қийматини 

ишлаб чиқарилаётган маҳсулотга қисмлаб ўтказиб боради. Улар амортизация 

ажратмалари ҳисобига қопланади. 

Ноишлаб чиқариш асосий фондларига корхона балансида турган, ходимларга 

хизмат қиладиган турар жойлар, боғча, спорт муассасалари ва бошқа маданий-маиший 

хизмат кўрсатувчи объектлар киради. Ишлаб чиқариш фондларидан фарқли ўлароқ улар 

ишлаб чиқариш жараёнида қатнашмайди ва ўзининг қийматини маҳсулотга ўтказмайди. 

Уларнинг қиймати истеъмолда йўқ бўлиб кетади.   Уларнинг ўрни тўлдирилмайди. Улар 

корхона фойдаси ҳисобига такрор ишлаб чиқарилади. 

Корхона асосий ишлаб чиқариш фондлари қуйидаги гуруҳларга бўлинади: 

 ер участкалари, эгалик қилиш ҳуқуқига эга корхонага тегишли бўлган 

табиатдан фойдаланиш объектлари  (сув,ер ости бойликлари; бошқа табиий ресурслар); 

 бинолар (ишлаб чиқариш – техник, ёрдамчи бинолар ва бошқалар); 

 иншоотлар (инженерлик қурилиш объектлари, ишлаб чиқаришга ёрдамлашувчи 

иншоотлар);  

 узатиш қурилмалари (электр узатиш шахобчалари); 

 машина ва жиҳозлар; 

 ўлчам ва назорат қилиш асбоблари, қурилмалари ва лаборатория жиҳозлари; 

 ҳисоблаш техникаси; 

 транспорт воситалари (ички ва ташқи ишлаб чиқариш) 

 қиймати энг кам ойлик иш ҳақининг 50 баробаридан кўп бўлган асбоб ва 

мосламалар; 

 ишлаб чиқариш ва хўжалик инвентарлари; 

 хўжалик ичидаги йўллар. 

Асосий фондлар тузулмасини тўғри ташкил этиш ишлаб чиқаришнинг ўсишига, 

таннархнинг пасайишига ва корхона пул маблағларининг ортишга олиб келувчи шарт 

сифатида қаралади. 

3. Асосий фондлар амартизацияси ва улардан фойдаланиш 

кўрсаткичлари 

Маълумки, асосий фондлар ишлатилиши жараёнида эскириб боради ва ўзининг 

бошланғич қийматини босқичма-босқич йўқотиб боради. Уларнинг реал қийматини 

аниқлаш учун эскирган қисмининг қийматини аниқлаш зарурати тўғилади. Уларнинг 

бошланғич ёки тикланиш қийматидан эскириш сўммаси айрилиб асосий фондларнинг 

қолдиқ қиймати аниқланади. 



Эскиришнинг жисмоний ва маънавий кўринишлари фарқланади. 

Жисмоний эскириш деганда асосий фондларнинг бошланғич истеъмол 

қийматининг босқичма-босқич йўқолиб бориши тушунилади. Бунда нафақат уларнинг 

ишлаш жараёнидаги эскириши, балки бекор туриши натижасида ҳам эскирганлиги 

киради. Асосий фондларнинг физик эскириши асосий фондлар сифатига, уларнинг техник 

такомиллашганлигига, технологик жараённинг хусусиятларига, уларнинг ишлаш вақтига, 

ташқи таъсирлардан ҳимояланганлигига ҳамда асосий фондларни парвариш қилиш ва 

уларга хизмат кўрсатиш даражасига боғлиқ. 

Асосий фондларнинг жисмоний эскириши ҳатто уларнинг бир хил элементларида 

ҳам ҳар хил бўлади. Асосий фондларнинг тўлиқ ва қисман эскириши фарқланади. Тўлиқ 

эскирганда ишлаб турган, асосий фондлар йўқотилади ва жойига янгиси (капитал 

қурилиш ёки эскирган асосий фондларни жорий алмаштириш воситасида) келтиради. 

Қисман эскириш таъмирлаш йўли билан қопланади. 

Асосий фондларнинг жисмоний эскириши ҳақиқий хизмат қилган даврни 

нормативдаги даврга бўлиш ва 100 га кўпайтириш йўли билан ҳисобланиши мумкин. 

Нисбатан тўғри усул бу объектнинг табиий ҳолатини текширишдир. 

Маънавий эскириш бу - машина ва ускуналар қийматининг уларни такрор ишлаб 

чиқариш учун кетадиган умумий, зарурий харажатларининг қисқариши, янги ва унумдор 

машина ва ускуналарнинг жорий қилиниши таъсирида пасайишидир. Ушбу омиллар 

таъсирида асосий фондлар ўзининг техник тавсифи ва иқтисодий самарадорлиги жиҳатдан 

қолоқ бўлиб қолади, яъни маънавий эскиради. 

Иқтисодиётнинг эркинлаштирилиши шароитида корхонларда асосий фондларни 

янгилашга кетадиган харажатларни қоплашнинг асосий манбаи уларнинг ўз маблағлари 

ҳисобланади. Бу маблағ асосий фонддан фойдаланиш мобайнида амортизация ажратмаси 

шаклида жамғарилади. 

Амортизация - асосий фондлар эскиришини маҳсулотнинг ишлаб чиқариш 

таннархига қисмлаб ўтказиш йўли билан йиғилиб бориладиган пул маблағларидир. 

Амортизация ҳисобланадиган мулк таркибига Ўзбекистон Республикасини 

қонунчилигига кўра қиймати энг кам ойлик иш ҳақининг 50 баробаридан ортиқ бўлган ва 

фойдаланиш муддати 1 йилдан ошадиган мулклар киради. Ер участкалари, қазилма 

бойликлар, ўрмонлар ва молиявий активлар бунга кирмайди. Амортизация ажратмаси 

сўммаси асосий фонднинг қийматига, ундан фойдаланиш муддатига ва модернизация 

харажатларига боғлиқ. 

Амортизациянинг йиллик сўммасини асосий фондлар қийматига нисбатан 

фоизларда ифодалаш орқали унинг нормаси аниқланади. Амортизация нормаси асосий 

фондлар йилига ўзининг баланс қиматининг қанча қисмини маҳсулот ишлаб чиқариш 

таннархига қўшаётганлигини билдиради.  

Амортизация нормасини ҳисоблаш қуйидаги формула бўйича амалга оширилади: 

                    Ф1-Фй 

     Нам= ————— х 100, 

                    Тм Ф1 

бу ерда: Ф1 - асосий фондларнинг бошланғич қиймати, сўм; 

          Фй - асосий фондларнинг йўқотилган қиймати, сўм; 

          Тм - асосий фондларнинг меъёрий хизмат муддати,  

               йил. 

Мисол. Дастгоҳларнинг жами бошланғич қиймати 20,0 млн. сўм., хизмат муддати - 

8 йил. Модернизация харажатлари 4,0 млн. сўм., демонтаж сарфлари 0,5 млн.сўм., 

станокларнинг қолдиқ қиймати 0,9 млн.сўм. Бу ҳолатда амортизация нормаси 11,25% 

[(20,0-0,9):(20,08)]х100, амортизация ажратмалари сўммаси эса [(20,0 +4,0+0,5-

0,9)]:8=2,95 млн.сўмни ташкил этади. 



Амортизация ажратмалари миқдори уч усулда ҳисобланади: бир маромли; 

бажарилган иш ҳажмига нисбатан сонлар сўммаси бўйича ва қийматни ҳисоблаб чиқариш 

(кумулятив) тезлаштирилган усуллар. 

Амортизация ажратмалари миқдорини бир маромли усулда ҳисоблаш асосий 

фондларнинг бир маромда жисмоний ва маънавий эскиришига мўлжалланган  3.1-

жадвалга қаралсин.  

Ҳозирги кунда ускуналар қийматининг катта қисмини дастлабки йиллардаёқ ишлаб 

чиқариш харажатларига ўтказишни таъминлайдиган нотекис амортизация кенг 

қўлланилмоқда. Масалан, биринчи йил - 50%, иккинчи йил - 30%, учинчи йил - 20% 

ўтказилади. Бу корхоналарга инфляция шароитида қилинган харажатларни тезроқ қоплаш 

ва ускуналарни янгилаш имконини беради. 

1-жадвал 

Амортизация ажратмалари миқдорини бир 

маромли усулда ҳисоблаш тартиби 

Асосий фондлар 

кўринишлари 

Ўртача баланс 

қиймати, млн. сўм 

Амортизация 

ажратмаларининг 

йиллик нормаси, % 

Амортизация 

ажратмалари-нинг 

йиллик миқдори, 

млн.сўм (гр.2 х гр.3) 

1 2 3 4 

Ускуналар 60 12 7,2 

Бинолар 350 5 17,5 

Транспорт 7 20 1,4 

Жами:   26,1 

 

4. Ишлаб чиқариш қуввати ва уни ҳисоблаш 

Асосий ишлаб чиқариш фондлари ҳажми ва улардан фойдаланиш даражаси 

корхонанинг ишлаб чиқариш қуввати катталигини белгилайди. У ишлаб чиқариш 

дастурини асослашда катта роль ўйнайди ҳамда корхонанинг белгиланган номенклатура 

ва сифатли маҳсулот ишлаб чиқариш бўйича потенциал имкониятларини тавсифлайди. 

Бундан келиб чиқадики, ишлаб чиқариш қуввати – бу маълум бир вақт давомида 

илғор технологиялардан фойдаланиш, ишлаб чиқариш ва меҳнатни ташкил қилишнинг 

илғор шароитларида ишлаб чиқариш мумкин бўлган маҳсулотларнинг максимал 

даражасидир. У қоидага кўра, ишлаб чиқарилган маҳсулотлар ҳажмининг натурал 

кўринишда, ушбу корхонанинг ихтисослашганлиги ва маҳсулотнинг алоҳида турлари 

ўртасидаги ўзаро нисбатига кўра аниқланади. 

Корхонанинг ишлаб чиқариш қуввати илғор (асосий) цехлар қуввати билан, цехлар 

қуввати бош участкалар қуввати билан, участкалар қуввати эса бош ускуналар қувватига 

асосан аниқланади. Корхона ишлаб чиқариш қуввати катталигини белгилаб берувчи 

кўрсаткичлар қаторига қуйидагиларни киритиш мумкин: 

 ускуналар таркиби ва турлар бўйича сони; 

 ускуна, агрегат ва дастгоҳлардан фойдаланишнинг техник-иқтисодий норма 

(норматив) лари; 

 ускуналарнинг ишлаш вақти фонди; 

 ишчилар сони; 

 ишлаб чиқарилаётган маҳсулот номенклатураси ва ассортименти (турлари ва 

хилма-хиллиги). 

Корхона ишлаб чиқариш қувватининг бошланғич (йил бошида), якуний (йил 

охирида), ўртача йиллик ҳамда лойиҳа қуввати турлари мавжуд. Лойиҳа қуввати қурилиш 

лойиҳасида кўзда тутилган бўлади. Қайта тиклаш, кенгайтириш ва техник жиҳатдан қайта 

қуроллантириш давомида лойиҳа қуввати катталаштирилиши мумкин. Шу сабабли 

амалиётда лойиҳа қуввати кўпинча корхонанинг амалдаги қуввати билан солиштирилади. 



Корхонанинг амалдаги қуввати корхона ишлаб чиқариш дастурини тайёрлаш учун асос 

бўлиб хизмат қилади. 

Корхона ишлаб чиқариш қувватини аниқлашда заҳирадаги ускуналардан ташқари, 

барча ўрнатилган ускуналар ҳисобга олинади. Баъзи бир цехларда (йиғув, қуюв ва бошқа 

цехларда) ишлаб чиқариш қуввати ишлаб чиқариш майдонларига асосан ҳисобланади. 

Ишлаб чиқариш қувватини аниқлашда маҳсулот бирлигига сарфланувчи вақт 

нормаси ёки ҳар бир ускунанинг унумдорлик нормалари муҳим аҳамиятга эга бўлиб, улар 

илғор ҳамда прогрессив бўлиши талаб қилинади.  

Корхона бош бўғинининг (асосий цехининг) ишлаб чиқариш қуввати қуйидаги 

формула асосида ҳисобланади: 

    М = n Фmax / Mm . 

Бу ерда: 

М -цех ёки учасканинг қабул қилинган ўлчов бирлигидаги ишлаб чиқариш қуввати; 

n - цех ёки участкадаги илғор ускуналар сони; 

Фmax –бош ускунадан фойдаланиш мумкин бўлган максимал муддат, соат; 

Мm –бош ускунада маҳсулот тайёрлашнинг прогрессив меҳнат сиғими, соат. 

Амалиётда ишлаб чиқариш қуввати ва ускуналарнинг юкланишини ҳисоблашда 

баъзида хатолар, улар ўртасидаги фарқни сезмаслик ҳоллари ҳам учраб туради. Демак, 

улар ўртасидаги принципиал фарқ шундаки, биринчи ҳолатда корхона ишлаб чиқариши 

мумкин бўлган маҳсулотларнинг максимал даражаси аниқланса, иккинчи ҳолда мазкур 

давр мобайнида ускуналардан қанчалик фойдаланилиши аниқланади. 

Ишлаб чиқариш дастурининг корхонада мавжуд бўлган қувватларга мос келишини 

аниқлаш учун, ўртача йиллик ишлаб чиқариш қуввати қуйидаги формуладан ҳисоблаб 

топилади: 

Мўр.йил = Мб + Мк· n1/ 12 + Мй · n2 / 12. 

Бу ерда: 

Мўр.йил – корхонанинг ўртача йиллик қуввати; 

Мб  – корхонанинг йил бошидаги қуввати; 

Мк  – йил мобайнида киритилувчи қуввати; 

Мй – йил давомида ишлаб чиқаришдан чиқарилувчи (йўқ қилинувчи) қувват; 

n1 , n2 – ишлаб чиқариш қувватларини ишга туширишдан ёки тугатилган ишлаб 

чиқариш қувватлари йўқ қилингандан то йил охиригача ўтган тўлиқ ойлар сони. 

Хулоса 

Асосий ишлаб чиқариш фондларидан фойдаланишни яхшилаш билан боғлиқ 

бўлган мазкур чора-тадбирлар, кўпинча  ишлаб чиқариш қувватлари балансини тузиш 

йўли билан амалга оширилиб, корхонанинг ишлаб чиқариш қувватлари ва уларни 

таъминлаш манбаларига бўлган эҳтиёжи аниқланади. 

Корхона қуввати асосий ишлаб чиқариш фондлари, янги техника ва аниқланган 

заҳиралардан фойдаланган ҳолда маҳсулот ишлаб чиқариш мумкин бўлган максимал 

даражани тавсифлайди, ускуналарнинг юкланишни ҳисоблаш натижалари эса, ушбу 

қувватлардан режадаги даврда фойдаланишнинг даражасини аниқлайди. 

 

Таянч иборалар: мулк, узоқ муддатли активлар, асосий фонд, асосий восита, 

асосий ишлаб чиқариш фондлари, ноишлаб чиқариш асосий фондлари, асосий 

фондларнинг жисмоний ва маънавий эскириши, амортизация, ишлаб чиқариш қуввати. 

 

Назорат саволлари: 

1. Асосий ишлаб чиқариш фондига тушунча беринг. 

2. Асосий ишлаб чиқариш фондлари қандай баҳоланади? 

3. Асосий ишлаб чиқариш фондларининг жисмоний ва маънавий эскириши 

мазмунини ва уларга таъсир этувчи омилларни ёритинг. 

4. Амортизациянинг моҳиятини тушинтиринг. 



5. Корхона ишлаб чиқариш қувватига тушунча беринг. 

6. Асосий ишлаб чиқариш фондларининг самарали ишлатилиши қайси 

кўрсаткичлар билан ифодаланади? 

7. Корхоналар асосий ишлаб чиқариш фондларидан фойдаланишини яхшилашнинг 

муҳим ва реал йўлларини айтинг. 

8. Корхонанинг ишлаб чиқариш қуввати нима ва у қандай ҳисобланади? 

